
Agurtzane Belaunzaran Tolosa

Gurpilen gainean zein ur gaine-
an trebea da Beñat Azurmendi
Sorondo (Amasa, 1974). «Mania
modukoa» izan omen du: «afizio
batekin hasi, buru-belarri jarrai-
tu eta teknika ondo ikasi», ondo-
ren kirol horretako monitore iza-
ten amaitu arte. Kirola ulertzeko
eta bizitzeko modu sakona du
Azurmendik eta bizitzako hain-
bat esparrurekin lotzen du, baita
gizartearen islarekin ere. 
Bere ustez kirolak asko du fisika-
tik –askotan aipatu du elkarriz-
ketan zehar–. 
Eskualdeko mendi eta basoe-

tan, mendiko bizikletako ibilbi-
deak irudikatzen ditu eta Villa-
bonako bizikleta zirkuituaren
bultzatzaileetako bat da. Hain-
beste gustatzen zaizkion kirolak
eta horien ezagutza jendearekin
partekatzeak preziorik ez duela
dio, «gozamena da». Agian ho-
rregatik etorri da ATARIA-rekin
duen hitzordura, Hi bizi haiz hi!
(EBCIC ingeleseko hizkiak eus-
karaz irakurrita) elastikoa soine-
an duela. 
Lurrean zein uretan irrist egi-
ten duten kirolak dituzu gus-
tuko, baita ofizio ere.
Ofizio txiki asko ditut baina na-
gusiki kirola da nire bizibidea,
patinajea, iraupen eskia eta pira-
gua batez ere. Azkenaldian, Zu-
mardiarekin mendiko bizikleta
klaseak ematen aritu naiz.
Teknikoki antzekoak diren
kirolak al dira?
Iraupen eskia eta patinajearen
arteko teknika oso antzekoa da.
Tolosako Alpinon iraupen eski-
ko klaseak ematen hasi nintze-
nean, lagun baten bidez patina-
tzen hasi nintzen eta eskiarekin
bezala, fisikaren arauak errespe-
tatu behar dituzula ohartu nin-
tzen. Ez da nire teknika, fisika
purua da, hau gorputzera aplika-
tuz patinatu, eskiatu, piraguan
ibili edota korrika zein bizikleta
egin dezakezu. Patinaje klaseak
Villabonako kiroldegian emate-

ko aukera suertatu zitzaidan eta
horrelaxe hasi nintzen.
Eskolan fisika erakusten zute-
nean adi egoten al zinen?
Ez ba! Eskolan hainbat gai kirola
praktikatuz erakutsi izan baligu-

te beste kontu bat izango litzate-
ke. Orain fisikako hainbat gauza
hartzen ditut kontuan kirolaren
bitartez; kanikak nola mugitzen
diren pista batean, inertzia, ma-
rruskadurak, angeluak... Zaila da
paperean irakurrita ulertzea,
baina bada bideo bat non irakas-
le batek patinen bidez esplika-
tzen dituen fisikako hainbat
kontzeptu; abiadura, azelera-
zioa, masa, grabitatea, indar zen-
trifugoa... eta ikuste hutsarekin
ulertzen duzu. Hainbat gauza jo-
lasen bidez esplikatu izan balira,
ikasten disfrutatuko genukeela
uste dut. 
Patinaje monitore gisa herriz
herri ibiltzen zara eta Irrista-
ka taldearen entrenatzaile ere
bazara. Non entrenatzen du-
zue?
Tolosako Uzturpeko frontoian

entrenatzen dugu Irristaka tal-
dearekin. Oso entrenamendu se-
rioak egiten ditugu; orain arte
teknika landu dugu bakarrik ez
daukagulako entrenatzeko leku
egoki bat. Industriagune batean
gabiltza entrenatzen ez dugula-
ko patinajeko pistarik. Bidego-
rrian joan gaitezke, baina jende
asko dabil oinez eta bizikletan,
eta gure entrenamenduetan 30
edo 35 kilometro orduko abiadu-
ra hartzen dugu. Ez da lekurik
onena eta horrez gain oztopo ar-
kitektonikoak daude: eserle-
kuak, barandak, errepideetako
betoizko banatzaileak... Ez dugu
toki egokirik eta ahal den mo-
duan entrenatzen dugu.
Tolosaldeko neska-mutikoak
dira?
Ingurukoak dira bai. 30 neska-
mutiko ditut bi taldetan banatu-

ta, 8-11 urtekoak talde batean eta
bestean 12-17 tartekoak.
Hain kirol bisuala izanda,
urrun eta ezkutuan entrena-
tzen duzue.
Gu ikusezinak gara. Usabalen
lortu dugu ordubete entrenatze-
ko, baina ordutegiak ez dira 
onenak. Alde horretatik, ez dugu
batere erraztasunik gure entre-
namenduak burutzeko, azpiegi-
tura guztiak futbolarekin okupa-
tzen baitira. Frontoian ere ezin
dugu ordubete baino gehiago es-
katu aretoko futbola dagoelako.
Ez da batere erraza. 
Patineteen parkeak eta eraiki
nahi den ‘pump track’ zirkui-
tuak kirol horiek gizarteratze-
ko balio dute, ezta?
Zalantzarik gabe, honelako az-
piegiturek balio dute gizartean
kirol ezberdin asko egin daitez-
keela ikustarazteko. Aire librean
egin daitezke, edonork erabiltze-
ko moduan daude; pump track-a
esate baterako, pedalei eman
gabe bizikletan ibiltzeko zirkui-
tua da, baina gurpilak dituen
edozein kirol praktikatu daiteke,
patinetean eta baita patinekin
ere. Gainera guztiak ibili gaitez-
ke aldi berean, kontua da oso ki-
rol gogorra dela eta 20 minutu
ibili ostean lehertuta amaitzen
duzula. Beti dago mugimendua
espazio horietan eta jende be-
rria. Hankekin bultzatuz lortzen
duzu abiadura, hemen ere dena
da fisika.
Kirol ezberdin gehiago prakti-
katzeko aukera izateak ere,
jendeari aukerak zabaltzea
dakar.  
Gizartean badago talentua, bai-
na adierazteko plazak falta dira.
Futbolak plaza guztiak berega-
natu ditu, eskoletako patioetan
daukan presentziak beste kiro-
lak eklipsatzen ditu. Ezkutuan
talentudun jende asko dago; mu-
sikarako, margotzeko, dantzara-
ko, beste edozein kiroletarako...
baina ia-ia ikusezinak dira, non
eta Maialen Chaurratek ez duen
Olinpiar Jokoetan irabazten, or-
duan jasoko du titularra, baina
Olinpiar Jokoak lau urtez behin

AGURTZANE BELAUNZARAN

«Badago talentua, 
baina adierazteko 
plazak falta dira»
BEÑAT AZURMENDI
KIROL MONITOREA
Irristaka patinaje taldearen entrenatzailea da amasarra,
eta patinaje zein piragua monitorea, bertako nahiz 
gure mugetatik kanpoko uretan, hainbat urtez.

Zure lanbideak asko al du go-
zotik?
Bai asko! Nik klaseak ematen go-
zatu egiten dut, ondo pasatzen
dut. Hori bai oso lan ezegonkorra
da eta hori askorentzat jasanezi-
na izan daiteke. Batzuentzat ba-
lio handia du ahalik eta ikasketa-
rik onenak edukitzeak, ahalik
eta lanik onena lortu eta soldata
oso ona edukitzeko. Baina nire
helburua ahalik eta hoberen pa-
satzea da, ahal den denboran
gehienean, eta klaseak emanez
ondo pasatzen dudanez, horixe
egin nahi dut. Lanera pozik joan
nahi dut eta ez hankak arrastaka
ditudala.
Nolakoa izan da aurtengo den-
boraldia? 
Ez oso ona eta pasa den urtean
bezala geldiarazten bagaituzte,
ezingo diot egoerari ekonomiko-
ki aurre egin. Kontraesankorrak
diren erabakiak hartu dira, pasa
den urtean adibidez, ikasleak es-
kolako gelan hilabetean 120 ordu
egon ziren, gelan 25 ikasle iza-
nik, baina kontrara eskolaz kan-
poko jarduerak egiteko oztopoak
jarri zituzten. Nire kasuan pilo-
taleku batean 12 neska-mutiko-
rekin astean bi orduz aritu nin-
tzen. Segurtasun neurri guztiak
hartuta entrenatzeko aukera
kendu ziguten.  
‘Hi bizi haiz hi’ dioen elastiko-
arekin zatoz, horixe bera
behin baino gehiagotan en-
tzungo zenuen. 
Behin baino gehiagotan bai. 
Batzuei ez zaie lana iruditzen pa-
tinaje irakaslea izatea eta lore-
zain ikusi nautenean esan izan
didate ‘Orain ikusiko dek zer den
lana!’ eta 16 urte nituenetik nabil
lanean! Batzuentzat gure gisako
lanak egiten dituena kontutik
bizi da. Disfrutatzen ikusten zai-
tuzte eta badirudi hori ez dela
lana. Euskal Herrian ez badu mi-
nik ematen ez da kirola eta ez
badu minik ematen ez da lana.
Kontzeptu hori oso sartua dau-
kagu. 

dira. Irene Caminos hemen hasi
zen entrenatzen, lau harri koz-
korrekin! Eta mundu mailako
txirrindularia da, horregatik
eman diogu oihartzuna kirol ho-
rri. Abraman Olano eta Artolaza-
bal ahizpak olinpikoak dira ere,
eta Kepa Caballero bera goi mai-
lan ibili da patinekin. Jende ho-
nek bezala, atzetik datozenek az-
piegiturak behar dituzte. 
Gizarteak patinajea oso infan-
tilizatua duela uste al duzu?
Infantilizatua dago bai eta bada
oraindik emakumeen kirola dela
ere uste duenik. Lehiaketan oso
kirol parekidea da ordea, eta
inork gutxik badaki ere, mundu
mailako txapeldunak ditugu
Iruñean eta Gasteizen, biak gizo-
nezkoak. Herriz-herri ematen
ditudan ikastaroetan emakume
zein gizonen kopurua antzekoa
da. 
Patinekin ibiltzea aurreraka
joatea baino gehiago dela, ale-
gia.
Batzuentzat agian hori da soilik,
eta nahikoa gainera. Baina auke-
ra asko ematen dituen kirola da
nire ustez, praktikatzen hastean
ikusten da zenbat gauza egiteko
aukera ematen duen, teknika
lortzeko gorputzarekin jolasten
duzu. Ikastaroetatik teknikare-
kin ateratzen dira eta horrek se-
kulako poza ematen die, helduei
batez ere, uste zutena baino
gehiago ikasteko gai direla ikus-
ten baitute.
Eskutik helduta al datoz kiro-
la eta lehiaketa?
Kirol guztietan aurkitu dezakezu
edo ekidin dezakezu. Egia da,
hala ere, euskal kirolaren legeak
eskola kirolean eta adin tarte ja-
kin batean lehiaketa debekatzen
duela. Adin tarte hori pasata ba-
dago fase bat non tarteka lehiatu
zaitezkeen, baina ondoren bada
kontraesankorra den zerbait, ta-
lentuen bila hasten direla, ale-
gia, eta ondorioz lehia sustatzen
dela. Lehiaketa ekiditen da, bai-
na gero sistemak kirol jakin ho-

rretan ona den jendea bilatzen
du, eta jende hori gutxiengo bat
da. Zer gertatzen da beste jende
guztiarekin? Nire ustez gizartea-
ren masa handiena da zaindu
behar duguna. 
Kirola ulertzeko modua alda-
tzen du horrek....
Zenbat jenderi entzuten diot, ‘Ni
kirol honetan txarra naiz eta ez
dut praktikatzen’. Eta zer? Onak
direnek bakarrik praktikatu be-
har al dute? Gizartearen baloree-
tan sartzen gara hor, lehiakorta-
sunean. Sukaldean aritzen diren
guztiak ez dira Argiñano, baina
kozinatzen dute. Nik ez dut se-
kula txapelketarik irabazi, baina
lasterketetan parte hartzen dut.
Iruditzen zait lehia ez dela txa-
rra, orokorrean, baina adin txiki-

ko haur eta gazteei gauza batzuk
azaldu behar zaizkie, talde lana-
ren garrantziaz hitz egin behar
zaie, adibidez.
Erakusten dituzun kirolak ba-
karka egitekoak dira. 
Kirol batzuk taldean onartuak
izateko egiten dira oraindik ere.
Lagunek egiten dutelako egiten
dira, gehiegi gustatu gabe, futbo-
laren kasua da adibiderik argie-
na. Nik praktikatzen ditudanak
taldean zein bakarka egin daitez-
ke eta norberaren gustukoa den
kirol edo afizioa edukitzea beha-
rrezkoa da: distraitzeko, erlaxa-
tzeko, airea hartzeko edo bakar-
ka egoteko erreminta gisa, batez
ere, bizitzak bidegurutze asko
dauzkan adin tarte horretan, ne-
rabezaroan.

«Fisika purua da, hau
gorputzera aplikatuz
patinatu, eskiatu
edota bizikleta egin
dezakezu»

«Jolasen bidez
esplikatu balira
hainbat gauza, ikasten
disfrutatuko
genukeela uste dut»

POSITIBO AZKEN EGUNEAN
Osasun Sailak emandako da-
tuen arabera 6.942 test diagnos-
tiko egin zituzten herenegun,
eta horietatik, 100 (%1,4) positi-
boak izan ziren. Gipuzkoan, 36
atzeman zituzten, tartean, lau
Tolosaldean, guztiak Tolosan.
Ospitaleen egoerari dagokionez,
COVIDaren ondorioz 15 pertso-
na ospitaleratu zituzten herene-
gun, denera 85 pertsona daude
ospitaleetan, eta COVIDa duten
39 pertsona ZIUn daude.

Herritarrentzat 
baino ez den kultur
eskaintza
BIDANIA-GOIATZ // Bidania-
Goiazko Udalak kulturari ga-
rrantzia eman, eta udazkenera
begira kultur eskaintza antolatu
du Ernio Guraso Elkartea, Kuku-
ri Kultur Elkartea, gazte eta he-
rritarrekin elkarlanean. Pande-
mia dela eta herritarrentzat bai-
no ez dira izango ekitaldiak.
Urriko larunbatetan izango dira,
eta egitaraua ikusteko
Ataria.eus/bidania-goiatz bisita
daiteke.

Doako formazioa 
45 urtetik
gorakoentzat
TOLOSALDEA // Tolosaldea Gara-
tzenek sustatzen duen Lortzen
programaren udazkeneko edi-
zioan ostalaritzan lan egiteko
formazio teknikoa eta taldekako
orientazioa eskainiko dituzte,
urriaren 4tik azaroaren 15era.
Izen-ematea zabalik da, eta par-
te hartu edo informazio gehiago
eskuratu nahi dutenek, lan@to-
losaldea.eushelbidera idatzi be-
har dute edo Tolosaldeagara-
tzen.euswebgunea bisitatu.

Tolosako erraldoi eta
buruhandiak, urriaren
9an, zezen plazan
TOLOSA // Tolosako erraldoi eta
buruhandiak ikusteko aukera
izango da urriaren9an 18:00eta-
tik aurrera, Tolosako zezen pla-
zan, Kultura Plazara ekimena-
ren barruan. Sarrerak Kultura-
plazara.euswebgunera sartuta
eskuratu ahal izango dira. CO-
VID-19ak eragindako pandemia-
ren ondorioz, kalera atera ezinik
ibili ondoren, hilaren 18an eskai-
ni ahal izan zuen konpartsak le-
hen emanaldia. 

Segurtasuna
hobetzeko zutoinak
Kondeaneko Aldapan
TOLOSA // Ikasturte hasieran
Kondeaneko Aldapan baranda
jarri zuten eta orain, helburu be-
rarekin, zutoinak jarri dituzte
Laskorain ikastolako Sakramen-
tinoetako eraikinaren sarrera in-
guruan, auto pilaketak saiheste-
ko. Neurri horiek, ikastolarekin
landu eta adostu ditu udalak.
«Ikastolako bi sarrerak zabalik
mantendu behar dira, eta horre-
gatik egin dira lanak eremu oso-
an», esan du udalak. Ikastolako atarian jarri dituzte. ATARIA

Borja Larrea Agirre

ARTECA-ko lankide ohiak.

ALTZON, 2021eko irailaren 29an.



Sormena martxan jartzeko ordua
da, Galtzakomik lehiaketarekin 
Ibarra-Galtzakomik Komiki Lehiaketa antolatu dute Galtzaundi Euskara Taldeak
eta Ibarrako Udalak; 14. edizioan lanak aurkezteko azken eguna azaroaren 30a da 

Eneritz Maiz Etxarri Ibarra

Martxan da Galtzaundi Euskara
Taldeak eta Ibarrako Udalak el-
karlanean antolatzen duten
XIV. Ibarra-Galtzakomik Komiki
Lehiaketa. Euskara, irudimena,
eta istorioak lantzen hasi, eta pa-
perera eramateko epea zabaldu
dute.  
«Hamalau urte hauetan arra-

kasta izan duen lehiaketa izan
da, baina bereziki lehengo urte-
ko emaitzak nabarmendu behar
ditugu», azpimarratu du Ibarra-
ko Udaleko euskara teknikaria
den Tomas Ugaldeberek. Euskal
Herri guztitik jaso zituztela la-
nak adierazi du, eta iaz 250 ko-
mikiren bueltan izan zirela
lehiaketan parte hartu zutenak.
«Horrek asko animatzen gaitu
hurrengo urteetara begira, eta
bereziki aurtengo lehiaketa ho-
nekin aurrera egiteko», gainera-
tu du Ugaldeberek.
Ibarrako Udala aurtengo edi-

ziora begira itxaropentsu agertu
da, eta «lan onak eta asko» jaso-
tzeko esperantza dute. 
Hamalaugarren ediziora iritsi

den lehiaketarekin euskarazko
komikigintza sustatzea dute hel-
buru, eta baita sormena lantzea
ere. Gaia librea da, eta lanak ba-
karka edo taldean aurkeztu dai-
tezke. Beraz, lehiaketak euska-
razko istorioak komiki bihurtze-
ko aukera eskaintzen die artista
gazteei eta helduei.
Iazko ildoari jarraituz antolatu

dutela lehiaketa esan du Idoia
Lahidalga Galtzaundi Euskara
Taldeko kideak. Publiko zabalari
zuzendutako lehiaketa da, eta
lau sailetan banatuko dituzte sa-
riak. Ibarrako Udalaz gain, Xabi-
roi aldizkaria, Tamayo paper
denda, Danon Txokoa taberna,
Eguzkilore taberna, Mahala ba-
serriko produktuak, Elkar mega-
denda, Ibarrako Merkatarien El-
kartea eta Babel liburu-denda di-
tuzte babesle. Hasteko, guztiei
eskerrak eman nahi izan dizkie
Lahidalgak, «lehiaketa ahalbide-
tzen dutelako».   
Euskal Herrian euskara hutse-

an antolatzen den lehiaketa ba-
karra da Ibarra-Galtzakomik Ko-

miki Lehiaketa. Komikigintzan
bidea egin nahi dutenentzat au-
kera ezin hobea da eskaintzen
dutena, eta era berean, gaztetxo-
enak komikigintzan zaletzeko
ere ahalegina egiten dute. Hone-
la, ikastetxeei ere deialdia luzatu
diete antolatzaileek ikastetxee-
tan lantzen ari diren proiektue-
tan komikia landu eta uztartze-

ko balia dezaten eskatuz.  «Balia-
bide bat gehiago eskaintzen
diegu ikastetxeei beraien helbu-
ru horiek betetzeko», argitu du
Galtzaundiko ordezkari den
Lahidalgak.

EPAIMAHAI ADITUA
Komiki lanak baloratu ahal iza-
teko adituekin osatutako epai-
mahaia lotu ohi dute. Aurten,
Yurre Ugarte idazleak, Unai Gaz-
telumendi marrazkilariak, Iñaki
Martiarena Mattin marrazkila-
riak eta Pili Aguado ilustratzaile-
ak izango dute banan-bana ko-
mikiak aztertzeko ardura. Be-
raien lana izango da lehiaketan
parte hartzen duten lan guztiak
baloratu eta saridunak aukera-
tzea.  
Behin lanak baloratuta sari ba-

naketa ekitaldia abenduaren
17an egingo dute Ibarrako San
Bartolome plazako aterpean.
Aurretik, ordea, abenduaren
15ean, Mahalako produktuen
zozketa egingo dute parte har-
tzaile guztien artean. Berrikun-
tza moduan, Galtzaundiko sare
sozialen bidez zuzenean eskaini-
ko dute zozketa. 
Jendeari animatzeko deia lu-

zatu diete, eta azaroaren 30a
izango dute lanak aurkezteko az-
ken eguna. Galtzaundi Euskara
Taldearen bulegora bertara joan
da, edota postaz Tolosako Nafa-
rroa etorbidea 6, behea helbidera
bidalita. Lanek betebeharreko
baldintza teknikoak eta lehiake-
taren oinarriak Galtzaundi.eus
web orrian jarri dituzte.

Tomas Ugaldebere eta Idoia Lahidalga, atzo, Ibarran, lehiaketaren aurkezpena egiten. E. MAIZ

Euskal Herrian
euskara hutsean
antolatzen den
lehiaketa bakarra da
Ibarra-Galtzakomik 

XIV. GALTZAKOMIK LEHIAKETA

Azaroaren 30a baino lehen komikiak
Galtzaundi Euskara Taldearen Tolo-
sako egoitzan aurkeztu beharko
dira, bertara joanda edo postaz bida-
lita. 

9 urtera arte

Maila honetan 2011n jaiotakoak bar-
ne sartuko dira.
1. saria.Opari txekea eta komiki bil-
duma izango ditu saritzat. 
2. saria.Komiki bilduma eta marraz-
ketarako materiala. 
Aipamena.Komiki bilduma.
Ibarrako komikirik onena. Ibarrako
merkatarien oparia eta komiki bildu-
ma. 
Oharra: Saridun guztiak Xabiroi al-
dizkarira harpidetuko dira urtebetez.

10-12 urte bitarte 

Maila honetan 2010ean eta 2008an
jaiotakoak barne sartuko dira.
1. saria.Opari txekea eta komiki bil-
duma izango ditu saritzat. 
2. saria.Komiki bilduma eta marraz-
ketarako materiala. 
Aipamena.Komiki bilduma.
Ibarrako komikirik onena. Ibarrako
merkatarien oparia eta komiki bildu-
ma. 
Oharra: Saridun guztiak Xabiroi al-
dizkarira harpidetuko dira urtebe-
tez.a testua testua.

13 urtetik 16 urtera

Maila honetan 2007an eta 2004an
jaiotakoak barne sartuko dira.
1. saria.200 euro eta komiki bilduma. 

2. saria.100 euro eta komiki bilduma. 
Bi aipamen.Komiki bilduma bana ja-
soko dute saritzat.
Ibarrako komikirik onena. Ibarrako
merkatarien oparia eta komiki bildu-
ma. 
Oharra: Saridun guztiak Xabiroi al-
dizkarira harpidetuko dira urtebe-
tez.a testua.

17 urtetik gora

2003an jaiotakoak atal honetan
sartuko dira.
1. saria.700 euro eta Danon Txoko-
an bi pertsonarentzako afaria jaso-
ko ditu irabazleak.
2. saria.300 euro eta Eguzkilore 
tabernan bi pertsonarentzako afa-
ria. 



Garagardo
asteburua antolatu
du Irrintzik

pertsonentzako otorduak 45 eu-
roan izango dira salgai eta per-
tsona bakarrarentzakoak 30 eu-
roan. Bazkari eta afarietarako
txartelak salgai jarriko dituzte
egunotan  Irrintzi elkartean eta
Txurrut tabernan. 
Eramatekoak ere prestatuko

dituzte Laskurainek aurreratu
duenez: «Garagardo Azoka egi-
ten dugunean jendeak ohitura
du saltxitxak eta ukondoa etxera
eramateko. Aukera hori ere
emango dugu eta bazkarietan
13:00a arte eta afarietan 20:00ak
arte egin ahal izango dira eskae-
rak».

GARAGARDO AUKERA ZABALA
Irrintzi elkartean bi garagardo
izango dituzte aukeran asteburu
honetan: La Salve eta Alhambra
etxeetako garagardo horiak eta
gorriak. Laskurainek La Salveren
garagardoak berezitzat bezala jo
ditu, «gozoak edateko», eta Al-
hambrarenak, berriz, «kategori-
koak» direla esan du.  
Elkarteko dozena bat bazkide

ariko dira lanean ostegunetik
igandera, jendeari zerbitzua
emateko. Asteburu oparoa iza-
tea espero dute antolatzaileek
baina begi bistan dute hurrengo
urteko Garagardo Azoka. «Uzten
badigute egingo dugu, desira-
tzen gaude eta. Bi urteotan mate-
rial berria prestatu dugu eta
nahiko genuke urteroko zita be-
rreskuratu». Bien bitartean, jai
giroa eta garagardoa dastatzeko
aukera izango da bihartik aurre-
ra Villabonako Kale Nagusian. 

Villabonako elkartean emango dituzte
otorduak bihartik igandera; txartelak aldez
aurretik eskuratu beharko dira

Bertako baso naturalek dute
horretarako gaitasun handie-
na?
Bai, baina ez da bakarrik klima al-
daketa hori moteltzen laguntzen
dutela, baso naturalek aniztasu-
na eskaintzen digute. Espezieen
aldetik, adin aldetik eta egiturari
begiratuta bertako basoek duten
konplexutasun horrek etorriko
diren baldintza berrietara egoki-
tzeko aukera gehiago ematen di-
gute. Dagoeneko aurreikuspen
batzuk egiten zaizkigu. Uraren
prezipitazio maila gutxituko dela
esaten digute eta aldi berean euri-
te bortitzagoetan etorriko zaigula
prezipitazioa; bero bolada eta le-
horte aldiak ere iragartzen zaizki-
gu. Baso naturalek lurzorua ba-
besten laguntzen digute, higadu-
raren aurkako aliatu onenak dira,
bioaniztasuna zaintzeko giltza-
rria dira, ura babesten dute...
Urruti al gaude bertako baso
natural horietatik?
Azterketan jaso nuen bezala Gi-
puzkoan lurraldearen %62
zuhaiztia da. Baina kopuru ho-
rren %25 baino ez dute suposa-
tzen hariztiek, pagadiek, arta-
diek... Gainerako guztia espezie
exotikoz estalitako lurrak dira.
Orain arte ohikoak izan dira pi-
nua bezalako monolaborantzak
eta orain eukaliptoa sartzen ari
dira. Uste dut tarte handia dugula
hobetzeko. Ez dugu zertan gure
zuhaiztien %100 kontserbaziora
bideratu behar, baina hobetzeko
aukera handia dugula iruditzen
zait eta tarteko agertoki guzti ho-
riek gure mesedetan izango dire-
la.  
Zeinentzat izan daiteke inte-
resgarria biharko hitzaldia ?
Edonorentzat. Uste dut denoi da-
gokigun gai bat dela eta gizarteak,
oro har, jakin behar duela zein
mugimendu ematen ari diren.
Basoak aipatzen ditugunean zu-
zenean lur jabeak etortzen zaizki-
gu burura, baina uste dut geroz
eta jende gehiago konturatzen
hasi dela, klima larrialdiak gure
egunerokotasunean denoi eragi-
ten digula. Basoen gaia pil-pilean
dago eta uste dut gizarte bezala
heldu beharko geniokeela erron-
ka honi. 
Amasa-Villabonan, adibidez,
Amasamendiren jabetza he-
rriarena da. 
Bai. Administrazio publikoa saia-
tzen da gauzak ondo egiten eta
herritarrak ez dira askotan kontu-
ratzen zer nolako ahalegina egi-
ten den arlo honetan, eta batez
ere, ez dira jabetzen denontzako
zer onura ekartzen dituzten jar-
duera horiek. Biharkoak balio be-
har du, ikasteko, iritzi kritikoa
sustatzeko, eta ondo egindako la-
nak aitortzeko.

ATARIA

«Basoek lagundu
dezakete 
gure erresilientzia
hobetzen »
GARAZI AUZMENDI
IKERLARIA

Bihar hitzaldia emango du ‘Klima larrialdia eta
basoen ekarpena’ izenarekin; berezko baso
naturala berreskuratuta, klima aldaketari
aurre egin dakiokeela defendatuko du

Jon Miranda Amasa-Villabona

Gipuzkoako Foru Aldundiaren
Ingurumen sailak bultzatutako
beka bati esker, zuhaizti eta baso-
ek klima aldaketaren aurkako bo-
rrokan egin dezaketen ekarpenaz
azterketa egin zuen Garazi Auz-
mendik (Beasain, 1988), 2018an
eta 2019an. Azterketan ateratako
ideia nagusiak emango ditu eza-
gutzera, bihar, 18:30ean Subijana
etxean.
Zertan oinarritu duzu zure
ikerketa?
Analisi dokumental bat da. Erki-
dego mailan, estatuan eta nazio-
artean gaiaren inguruko biblio-
grafia aztertu eta Gipuzkoako tes-
tuingurura ekarri nuen.
Informazio kontraesankorra
ematen da maiz eta sortzen diren
galderei erantzuna ematen saiatu
nintzen. Urteotan, gainera, leku
ezberdinetatik ari dira mugimen-
duak sustatzen eta berezko baso
naturala berreskuratzeko dina-
mikak indartzen. Gertatzen ari
den horri argumentazio bat eman
nahi nion azterketarekin. 

Klima aldaketaren aurkako
zein ekarpen egin dezakete ba-
soek?
Bestela ere, klima aldaketaren
aurkako ekintzak bi ardatz nagu-
sitan sailkatu ohi dira. Alde bate-
tik, klima larrialdia arindu edo
moteltzeko ekintzak daude eta
horien artean sartzen dituzte,
deskarbonizazioarekin loturiko
ekintzak, hala nola, garraio publi-
koa erabiltzea edota bizikletaren
erabilera sustatzea; Beste alde ba-
tetik, klima larrialdia dagoeneko
errealitate bat denez, etorriko
zaizkigun baldintza berri horieta-
ra egokitzeko gure gaitasuna ho-
betzeko ekintzak aipatzen dira.
Basoek bi ardatz horiei begiratuta
ekarpen handia egin dezakete,
eta lagundu dezakete lurralde
mailako gure erresilientzia hobe-
tzen.
Nola lagundu dezakete basoek
klima larrialdia moteltzen?
Zuhaitzek atmosferako karbono
dioxidoa xurgatu eta metatzeko
gaitasuna dute eta horregatik esa-
ten da basoak karbono erreserbak
direla. 

Erredakzioa Amasa-Villabona

Irrintzik XXIII+I Garagardo Aste-
burua egingo du irailaren 30etik
urriaren 3ra, elkarteak Villabo-
nako Kale Nagusian duen egoi-
tzan. Bigarren aldia da gisa ho-
netako asteburu bat antolatzen
dutela, 2017an, ikastolaren Txer-
mingo egoitzan lanak egiten ari
zirela , elkartean bertan antolatu
behar izan baitzuten 1997tik egi-
ten duten Garagardo Azoka.
Aurten asteburua antolatzeko
pausoa eman dutela esan du
Agustin Laskurain antolatzaile-
ak, jendeak bultzatuta: «Eska-
tzen ari zitzaizkigun zeozer an-
tolatzeko. Bi urteotan festa giroa
falta izan denez, jendeak badu
horrelakoetarako gogoa». 
Otorduak baino ez dituzte

emango Irrintzi elkartean. Oste-
gunean afariak, ostiral eta larun-
batean bazkari eta afariak eta
igandean bazkariak. Eguerdiko-
ak 14:00etan eta iluntzekoak
21:00etan. «Duela lau urte aste-
burua antolatu genuenean barra
bat antolatu genuen eta zutik
edan zitekeen garagardoa. Elkar-
tea jendez bete zitzaigun. Aurten
pandemiagatik denak eserita
egon beharko dugu eta aforoa
ere mugatuta egongo da,
%80ra». Patioan eta bi jangele-
tan egokituko dituzte mahaiak
eta antolatzaileen arabera 100
lagunentzako tokia egongo da el-
kartean.
Gulek, saltxitxek, ukondoak,

izozkiak eta garagardoak osatu-
ko dute egunotako menua. Bi

Irrintzi elkartean 2017ko uztailean egin zuten Garagardo Asteburua. ANE URKOLA



Bedaio eta bere inguruak
hobeto ezagutzeko aukera 
Artubi Kultur Elkarteak antolatuta, XIV. Bedaioko Mendi Martxa egingo dute
igandean; bi ibilbide egongo dira, eta egunean bertan ere izena eman ahalko da

J. Artutxa Dorronsoro Tolosa

Hemen da berriro Artubi Kultur
Elkarteak antolatzen duen Be-
daioko Mendi Martxa. Iaz, ezin
izan zuten egin, eta igandean
izango da aurtengo edizioa. Bi
ibilbide egongo dira aurten: lu-
zea (23 kilometrokoa) eta motza
(16,5 kilometrokoa). Ibilbide lu-
zea egingo duten mendizaleak,
07:30ean abiatuko dira Bedaioko
frontoitik; ibilbide laburrekoak,
berriz, 08:30ean irtengo dira.
23 kilometroko zirkuitua osa-

tuko dutenek, Larrondotik igaro
ondoren, Artubi mendian gain-
dituko dute ibilbideko puntu al-
tuena (1.262 metro). Gero, Zara-
tetik barrena joan eta Ziziolako
gainatik eta Jazkugainatik igaro-
ko dira. Amaitzeko, Eskoletxera
jaitsi eta Bedaiora itzuliko dira.
Guztira, 1.800 metroko desnibel
positiboa izango du, mendi bide-
ak, basoa, eta mendi pistak uz-
tartzen dituen ibilbide honek.
«Herritar gutxik dakiten arren,
Artubi da Tolosako mendirik ga-
raiena, eta beraz, ezagutzeko
modukoa da. Gainera, baso eta
pagadi zoragarriak daude inguru
horietan», esan du Jon Azpiroz,
Artubi Elkarteko kideak.
Bestalde, 16 kilometro eta erdi-

ko ibilbidea burutuko dutenek,
ibilbide luzekoen bide bera bu-
rutuko dute, Artubira igoera eta

jaitsiera izan ezik. Familientzat
pentsatutako bidea da, mendian
ibiltzeko ohitura duten 8 urtetik
gorako haurrek egiteko modu-
koa, betiere, pertsona heldu bat
lagun dutelarik. «Familiako ki-
deren batek martxa luzea buru-
tzen duen bitartean, besteek ere
martxa laburra burutu eta bide-
an elkartu daitezke», azaldu du.
Martxa batean zein bestean

parte hartu nahi dutenek, irteera
baino ordu erdi lehenagora arte
izango dute izena emateko auke-
ra. Aurrez egin nahi izanez gero,

mezu bat bidali behar da mendi-
martxa@bedaio.com helbide
elektronikora, izen-abizenak eta
burutuko duen ibilbidea aipa-
tuz. Izena ematearekin batera,
10 euro ordaindu behar ditu par-
taide bakoitzak; 14 urtetik behe-
rakoentzat, doakoa izango da.
Behin mendiko ibilaldiak amai-
tuta, hamaiketakoa izango da
frontoian bertan.
Azken edizioetan, 100dik gora

mendizale batu izan dira Be-
daion, eta aurten ere, kopuru ho-
rretara heltzea espero dute. Par-

taideak ingurumen naturaletik
ibiliko direla kontuan izanda,
hainbat arau ezarri dituzte anto-
latzaileek: zakarrak kontrol gu-
neetan bota beharko dira, ani-
maliak ezingo dira uxatu, eta
landa lurrak nahiz jabetza priba-
tuak errespetuz zeharkatu be-
harko dira. «Azken urtean, ani-
mali ugari ikusi ditut Bedaio in-
guruan, mendizale gutxiago ibili
direlako, eta beraz, lasaiago ibili
ahal izan direlako. Altxor handia
dugu inguruan, oso aberasga-
rria», adierazi du Azpirozek.

Mendi Martxaren aurreko edizioetako irudi bat; hainbat mendizale, Balerdi mendia aurrean dutela. ARTUBI ELKARTEA

Carlos Peña igerilari tolosarra. ATARIA

Larunbatean egingo dute III. BTT Martxa
J. A. D. Amasa-Villabona

Pandemiaren ondorioz, iaz anto-
latzerik izan ez bazuten ere,
Amasa-Villabonako Irrintzi Txi-
rrindularitza elkarteak, BTT
Martxa berrartu du. Hirugarren
edizioa izango da aurtengoa; la-
runbatean egingo da, 09:00etan
hasita. Irteera eta helmuga leku
berean izango dira; hain justu,
Errebote Plazan. Mendi bizikleta
ezagutarazi eta sustatzea helbu-
ru duen martxa bat da BTT Mar-
txa; hau da, ez da lehiaketarik
izango. Ez da denborarik hartu-

ko, eta beraz, ez da amaierako
sailkapenik egongo.
Gainera, mota ezberdineko

txirrindularientzako moduko
martxa bat da, bi ibilbide mota
baititu: luzea eta motza. Orain
arte, 38 eta 28 kilometroko luze-
rak eta 1.400 eta 1.000 metroko
desnibel positiboak izaten zituz-
ten, hurrenez hurren. Larunba-
terako, ordea, bi ibilbideak mol-
datu behar izan dituzte antola-
tzaileek. «Gipuzkoako Mendi
Federazioaren Arautegiaren ara-
bera, ez dugu baimenik bide ba-
tzuetatik igarotzeko. Erantzun

batzuen zain gaude, eta beraz,
zirkuitua guztiz zehaztu gabe
dago oraindik. Aldaketa batzuk
jasan ditzake, eta baliteke 35 eta
25 kilometroko bi ibilbide zehaz-
tea», adierazi du Borja Aranzabe
Irrintzi Elkarteko kideak.
Ondorioz, metatutako desni-

belean ere eragina izango du.
«Zertxobait jaitsiko da», gainera-
tu du. Anoa guneei dagokienez,
hiru izango dira guztira: bi, ibil-
bidean zehar (Elduko bordan eta
Loatzon) eta bestea helmugan.
Aldaketak aldaketa, mendi bi-

zikletaz gozatu eta lagun artean

goiz eder bat igarotzeko aukera
izango dutela nabarmendu du
antolatzaileak. «Herrian kirol
probak antolatzeko helburuare-
kin lan egiten dugu elkartean.
Kasu honetan, gure parajeak
ezagutarazi eta mendiko bizikle-
ta sustatzea da asmoa. Eskualde-
an, gainera, geroz eta txirrindu-
lari gehiago dira mendian ibil-
tzen direnak».
Ostiraleko 12:00ak bitarte

egongo da izena emateko auke-
ra, Kirolprobak.comwebgune-
an. 16 urtetik beherakoek ezin
dute parte hartu, eta 18 urte bi-

tartekoek, gurasoen baimena be-
har dute. Federatutako txirrin-
dulariek, 20 euro ordaindu be-
har dute; federatu gabekoek, be-
rriz, 25. Dortsalak egunen bertan
banatuko dira, Errebote Plazan,
08:00etatik aurrera.
Hazten doan proba da Amasa-

Villabonakoa. Lehen edizioan
150 partaide izan zituzten; biga-
rrenean, 180. «Euria egin zuen bi
aldietan; beraz, harrera oso ona
izan zuen». Aurtengo martxara-
ko, jada 200 txirrindularik eman
dute izena. «Ea eguraldiak la-
guntzen duen», esan du.

Erizainak
omentzeko, 24
orduz igeri
egingo du
Carlos Peñak  

Urriaren 9an, 12:00etan
irtengo da Orioko
Arraunetxe paretik, eta
itsasadarrean ibili eta gero,
leku berean amaituko du 

Erredakzioa Tolosa

«Muturreko igerilari solidario»
modura izendatzen du bere bu-
rua Carlos Peña tolosarrak. Ze-
harkaldi luzeak eta elkartasuna
uztartzen ditu; horrela, erronka
berri bati ekingo dio urriko biga-
rren asteburuan. Pandemia ga-
raian egin duten lana dela eta,
erizainak omendu nahi ditu. Ho-
rretarako, 24 orduz ariko da ige-
rian; kasu honetan, Orion.
Gauzak ondo bidean, Arrau-

netxe paretik irtengo da urriaren
9an, larunbata, 12:00etan, eta 24
ordu geroago, leku berean amai-
tuko du. Bitarte horretan, itsasa-
darrean egingo du igeri. Orioko
Udalak jakinarazi duenez, udale-
ko Kirol Batzordearen eta Gipuz-
koako Erizaintza Elkargo Ofizia-
laren babesa izango du.

Imanol Garcia Landa Ibarra

Unai Iribar (Ibarra, 1999) txirrin-
dulariak profesional izateko jau-
zia eman du Euskaltel-Euskadi-
rekin datorren bi urterako hi-
tzarmena sinatuz. Abuztuan
izan zen taldearekin proba mo-
duan Limousingo Tourrean, eta
orain bi astez Italian eta Fran-
tzian izango da bertako probetan
parte hartzen.
Urtea bukatu bitarte Laboral

Kutxa taldeko txirrindularia da
Iribar, eta elkarrizketa hau egin
eta hurrengo egunean, larunba-
tean, Ereñoko proban parte har-
tu zuen, beste garaipen bat lor-
tuz. Helduz txapelketaren azken
proba zen Ereñokoa, eta txapel-
ketaren sailkapen orokorrean hi-
rugarren egin du ibartarrak.
Iritsi da, beraz, txikitatik
amestutako momentua Eus-
kaltel-Euskadirekin sinatuta?
Esan daiteke, bai. Benjamineta-
tik hasi nintzenetik urte batzuk
pasa dira. Benjamin, alebin, in-
fantil, kadete, jubenil eta 23 urtez
azpiko mailak pasa ditut, eta az-
kenean lortu dut profesional
mailarako pausoa ematea. Oso
kontentu nago, bai.
Nola jakin zenuen albistea?
Denboraldi honetako helburue-
tako bat sinatzea zen. Aspalditik
taldearekin berarekin hitz egina
nuen, aurtengo helburua aurre-
rapauso hori ematea zela, eta
maila altxatuta, ea profesionale-
tara pasatzeko aukera hori gau-
zatzen zen. Horregatik negu oso
ona egin nuen, eta horregatik
denboraldi hasiera ere indartsu
hasi nuen; emaitzek ere lagundu
zidaten, eta horrek bide onetik
jarri ninduen. Gero etorri zen au-
kera abuztuan Limousingo Tou-
rra egiteko stagiaremoduan, eta
azkenean denboraldi guztiko
lorpen horiek eta beraiek erabil-
tzen dituzten nire datuekin kon-
tratua eskaini zidaten, eta oso
gustura nago.  
Bi urterako sinatzea ohikoa
izaten da?
Txirrindulari bat lehen aldiz pa-
satzen denean, kasu honetan be-
zala Continetal Pro mailara, eta
World Tour mailan ere berdina
izango litzateke, gutxienez bi ur-
teko kontratu bat eskaintzera be-
hartuta dago taldea. 
Sinatzerakoan inguruko jen-
dea izan zenuen gogoan. 
Bai, hori da. Azkenean ez duela-
ko momentu onek bakarrik kon-
tatzen, momentu txarretan hor
egon direnak kontuan ditut, nor-
malean gertu dituzunak, familia
eta lagunak. Gero eskertuta nago
Oriako Txirrindulari Eskolari,
bertan benjaminetatik jubenilak
arte egon nintzen, eta hor aritzen

diren guztiek boluntario lana
egiten dutela kontuan hartu be-
har da. Goierriko Txirrindulari-
tza Bultzatuzera pasatu nintzen
23 urtez azpiko kategorian, eta
horiez gain, eskertzen diot ere
Euskatel-Euskadiri aukera ema-
teagatik. Bestalde, selekzioare-
kin egon naizenean, masajista,
mekaniko, prestatzaile fisiko...,
azkenean puntu honetara iritsi
arte nire prestakuntzan parte
hartu dutenei eskertuta egon be-
har dut. 
Bere aldetik, Euskaltel-Euska-
diko zuzendariak esan zuen
oso pozik daudela zu taldean
izateaz eta espero dutela urte
askotan bertan egotea. 
Positiboa da taldeak nigan kon-
fiantza izatea, eta horregatik es-
kaini didate kontratua. Jorge
Azanza Euskatel-Euskadiko zu-
zendaria izateaz gain, nire pres-

tatzaile fisikoa ere bada azken bi
urte hauetan, eta progresio hori
ematen lagundu dit bai fisikoki
eta baita taktikoki ere, karrerako
akatsak zuzenduz. Berari ere es-
kertuta egon behar dut momen-
tu oro eman didan laguntzaren-
gatik. 
Nola definituko zinateke txi-
rrindulari moduan? 
Euskal Herriko lasterketetara
oso ondo egokitzen naiz. Menda-
te ez oso luzeetan, 10-20 minutu-
ko mendateetan, ondo molda-
tzen naiz normalean, eta gero
talde txikitan iristerakoan abia-
dura puntu txiki hori ere badut,
eta horregatik postu onak egite-
ko erraztasuna dut. Horrez gain,
erregulartasun  puntu hori ere
badut. Denboraldi hasieran
behin sasoia hartzen dudanean,
gero hori mantentzea ondo era-
maten dut. 

Aurtengo urtea nola amaitu-
ko duzu? 
Ereñoko lasterketa da Laboral
Kutxarekin egindako azkena eta
gero Euskaltel-Euskadirekin sta-
giaremoduan Siciliako Giroa
egingo dut, lau egunetakoa [atzo
hasi zen]. Gero Italia iparraldera
joango gara, bertan Lombardia-
ko Giroaren aurreko lau klasiko-
ak egiteko, eta handik Paris-
Tours probara joango gara talde
guztia, eta horrekin amaitutzat
emango dugu denboraldia. 
Proba hauek baliagarriak
izango dira datorren urtean
taldekide izango dituzunak
hobeto ezagutzeko. 
Egia esan, orain taldean dauden
batzuk aurretik nirekin taldeki-
de izandakoak ere badira. Beste
batzuk lasterketetatik-eta ezagu-
tzen ditut. Azkenean, Euskaltel-
Euskadi Euskal Herriko taldea
izanik, jende ezaguna dago.
Orain bi astez egongo naiz talde-
arekin, eta horrek integratzen la-
gunduko dit, ez bakarrik taldeki-
deekin, baita taldearen funtzio-
namendua gehiago ezagutzeko,
eta baita tropelak berak ere nola
funtzionatzen duen ikusteko. 
Datorren urteari begira jarri
zara? Zer helburu lortu nahi
dituzun pentsatu duzu?
Momentuz ez dugu gauza handi-
rik hitz egin. Bi aste hauen ondo-
ren, hiru asteko atsedenaldia
hartuko dugu eta gero azaroan
hasiko dugu denboraldi-aurrea.
Baina uste dut garrantzitsua
izango dela denboraldia indar-
tsu hastea. Kategoria horretara
ondo egokitzeko eta beti ere mo-
ral pixka batekin hasteko garran-
tzitsua izaten delako hasieratik
pauso onarekin hastea. 
Lasterketa jakin batean parte
hartu nahiko zenuke? 
Kontziente izan behar naiz tal-
dean bertan izen eta maila han-
diagoko taldekideak izango ditu-
dala, eta lehenengo urte hau ka-
tegoria berrira egokitzekoa
izango da. Hori kontuan izanik,
beti gustuko izaten da etxeko las-
terketetan parte hartzea, Euskal
Herriko Itzulia eta Donostiako
Klasikoa adibidez. Baina horiek
izaten dira taldearen helburu na-
gusiak eta proba horietako zazpi-
koan sartzea oso zaila iruditzen
zait. 

I.G.L.

«Uste dut garrantzitsua
izango dela denboraldia
indartsu hastea »
UNAI IRIBAR
TXIRRINDULARIA

Ingurukoak eta bere ibilbidean lagundu
diotenak izan ditu gogoan txirrindulari
ibartarrak Euskaltel-Euskadi talde
profesionalarekin hitzarmena sinatzerakoan.

Artola-Elordi
eta Peña II-
Laso, Lau eta
Erdiko final-
zortzirenetan  

Erredakzioa 

Asteburuan hasiko da Lau eta
Erdiko Txapelketa, eta Iñaki Ar-
tolak eta Jon Ander Peñak final-
zortzirenetako partidak jokatu-
ko dituzte. Artolak ostiralean jo-
katuko du Elordiren aurka,
Mallabian. Irabazten duena fi-
nal-laurdenetako ligaxkara pa-
sako da eta lehen partida Altuna
III.aren aurka izango du, urria-
ren 10ean, Eibarren. Multzo ho-
rretan dagoeneko Bengoetxea
VI.a dago, eta honek Peio Etxe-
berria eta Elezkano II.aren arte-
ko irabazlearen aurka jokatuko
du, urriaren 8an, Balmasedan. 
Peña II.ak larunbat honetan

jokatuko du Lasoren aurka, Do-
nostian. Irabazleak final-laurde-
netako ligaxkako lehen partida
Ezkurdiaren aurka izango du,
urriaren 9an. Ligaxkaren multzo
horretan Jaka dago, eta igande
honetako Urrutikoetxearen eta
Victorren arteko partidaren ira-
bazlearen aurka jokatuko du le-
hen partida, Lekeition, urriaren
12an.

Lauburu
Ibarrak Kopako
kanporaketa
jokatuko du
gaur Bilbon  

Erredakzioa Ibarra

Aurreko denboraldian berriro
lortu zuen Lauburu Ibarrak areto
futboleko Errege Kopan lehia-
tzeko aukera, eta gaur izango du
kanporaketa Otxartabe taldea-
ren kontra. Bilbon, aurkariaren
etxean jokatuko dute moreek, La
Peña kiroldegian, 19:40etik au-
rrera. 
Otxartabek Laubururekin ba-

tera jokatzen du 2. B mailako li-
gan, eta lehen jardunaldian elka-
rren aurka jokatu zuten Belabie-
tan. Orduan hiruna berdindu
zuten, baina oraingoan beste
mota bateko partida izango da.
Gaurko neurketa irabazten due-
nak aurrera egingo du Kopan,
beraz, dena eman beharko dute
talde moreko kideek garaipena
eskuratzeko.



Oria Bizikidetza elkarteko kide Arantxa Izagirre eta Olatz Peon Tolosako alkatea, atzo, hitzarmena sinatzen. ATARIA

Bizikidetza bultzatzeko

Tolosako Oria Bizikidetza elkarteak hitzarmena sinatu du
Tolosako Udalarekin, orain arte egindako lana jaso eta 
herritarren artean zabaltzen laguntzeko helburuarekin. 

Erredakzioa Tolosa

T olosako Udalak hitzar-
mena sinatu du Tolo-
sako Oria Bizikidetza
elkartearekin, «lanki-
detza eremu egonkor

bat ezarri eta hainbat jarduera
aurrera eramateko». Elkarteak
orain arte egindako lana jaso eta
herri mailan ezagutzera emate-
ko prozesua abiatu du.

Udaletik gogoratu dutenez,
Tolosak urteak daramatza biziki-
detza sustatzen. 2006. urtean
hasi zuen udalak memoria be-
rreskuratzeko lanketa, Tolosan
izandako eta tolosarrek pairatu-
tako indarkeria eta giza eskubi-
deen urraketen inguruko egia

ahalik eta modu zabalenean eza-
gutu eta dokumentatze aldera.
Azken urteetan ekitaldi ugari an-
tolatu dituzte Bizikidetza susta-
tzen lelopean eta iaz Oroimena
Tolosa (Tolosaoroimena.eus)
webgunea sortu eta jarri zuten
herritarren eskura, argitaratuta
dauden bi liburuetan (1939-
1945/1945-1975) jasotako testi-
gantzez gain, berriak ere jasotze-
ko. Gainera, Tolosako Udalak
martxan du gertuko memoria
bilduko duen lana eta horrekin
ere osatuko du webgunea. 

Udalak aurrera eraman duen
lanketaz eta jarduerez gain, Oria
Bizikidetza elkarteak, udalaren
laguntzarekin, herri barruan eta
herritarren artean bizikidetza

sustatzeko jarduerak antolatu
eta gauzatu ditu. Elkarteak bere
ibilbidea ixteko faseari ekin dio
eta orain arte egindako lana jaso
eta herri mailan ezagutzera ema-
teko prozesua abiatu du, «des-
berdinen arteko elkarrizketa
prozesuak balioan jartzeko eta
antzeko ibilbidea egin nahi du-
ten herritar zein herriei lagun-
tzeko helburuarekin». Hala, egin
asmo dituzten jardueren artean
daude informazio guztia jasoko
duen webgunea eta paperezko
dokumentazioa sortzea. Udalak
jarduera horiek diruz laguntzeko
konpromisoa hartu du eta hi-
tzarmenaren barruan elkarteak
9.983,98 euro jasoko ditu horiek
aurrera eramateko. 

AGENDA

Deialdiak  

Asteasu.Ekologista naiz baina… hi-
tzaldia, udaletxean, 19:00etan.
Ibarra.Bizikletak konpontzeko ikas-
taroa, plazan, 17:00etan.
Irura.Aulki hutsak. Pandemia ga-
raian joan direnak oroitzeko ekital-
dia, San Migel plazan, 12:00etan.  
Irura.Elvi bentrilokuoaren Nire ma-
letatxoan ikuskizuna, 17:30ean.
Larraul.Zerua ezagutuztailerra.
Euskal Planisferioa azalduko dute, li-
burutegian, 18:00etan.
Tolosa.Mugi Tolosaren hasiera. Bi
txanda: 10:30 eta 11:00. Trizikloan
ere egingo dute ibilbidea.  
Tolosa.Autoestimua, ahalduntzea
eta emakumeen arteko aliantzak
kultur etxean, 15:30ean.
Tolosa.Aldaketa klimatikoari aurre
egiteko Tokiko Planaren zirriborroa,
udaletxean, 18:30ean.
Zizurkil.Mintzapoza tonbola,
19:00etatik 20:00etara, Joxe Arregi
plazan.  

09:00. Pasahitza. Asier Imazek gi-
datutako magazina.
15:00. Desafioa. Herri kirolak.
16:00. Zebrabidea. Magazina.
20:00. (H)ari Naizela. Bertsolaritza
saioa, Imanol Artola Felix-ekin.

28 KANALA
08:00.1, 2, 3 hemen da Miru!
11:00.Musika zuzenean
11:30.Gaurkoan Tolosaldetik
17:30.Gaurkoan Tolosaldetik

22:00.XXXVI. Nazioarteko Musika
astea (Alos Quartet)

FARMAZIAK

Gaur

IBARRA.Egunekoa.L. Lejeune.
Euskal Herria kalea, 24.  943 67 32 74.

TOLOSA. Gauekoa. L. Azpiroz. Larra-
mendi kalea, 6.  943 67 51 18.

EGURALDIA

IKER IBARLUZEA

Gaur.Eguraldi tristea beste
egun batez. Hodeiak nagusi
izango dira eta zerua oso

estalirik utziko dute egun osoz. Euri
kontu batzuk ere izango dira, batik
bat arratsalde partean. Hala ere, za-
parrada ahulak izango dira eta oso
gutxi botako du. Haizeak ipar-men-
debaldetik joko du eta tenperatura
maximoak ez dira berriro ere 19-20
gradutik pasako.

Bihar.Giro polita izango
dugu. Goizean hodei asko
agertuko da zeruan, baina

eguerditik aurrera ostarte politak
irekiko dira eta arratsalde atsegina
geratuko zaigu, egun amaierarako
zerua oskarbi xamar geratuko dela-
rik. Haizea goizean aldakor ibiliko da
eta arratsaldean ipar-ekialdera egin-
go du. Tenperatura zertxobait igoko
da, 20-21 graduan joz goia.

TOLOSALDEKOATARIAk ez du bere gain
hartzen egunkarian adierazitako esa-
nen eta iritzien erantzukizunik.

